Nafarroako Parlamentuko Mahaiak, 2013ko irailaren 9an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Amaya Zarranz Errea andreak aurkeztutako galdera, Nafarroako Kirol Justiziarako Batzordearen jarduketei buruzkoa, CD Cabanillas taldeak aurkeztutako salaketa dela-eta.

2. Nafarroako Parlamentuko Aldizkari Ofizialean argitara dadin agintzea.

3. Nafarroako Gobernuari igortzea, Legebiltzarreko Erregelamenduko 194. artikuluak agindutakoari jarraikiz, idatzizko erantzuna bidal dezan.

Iruñean, 2013ko irailaren 9an

Lehendakaria: Alberto Catalán Higueras

GALDERAREN TESTUA

Nafarroako Parlamentuko Parlamentu-talde Popularreko foru parlamentari Amaya Zarranz Errea andreak, Legebiltzarreko Erregelamenduan xedatuaren babesean, ondoko galdera aurkeztu du, Nafarroako Gobernuak idatziz erantzun dezan:

Polemika sortu da erabakitzean zer futbol-taldek beteko duen CD San Cristóbal taldeak kategoria erregional gorenean bere tokiari uko egin ondoren; Nafarroako Kirol Justiziako Batzordeak prozesu horretan parte hartu du, CD Cabanillas taldeak salaketa aurkeztu baitzuen. Polemika hori ikusita, hona zer galdetzen den:

– Nafarroako Kirol Justiziako Batzordeak zer jarduketa egin dituen kasu honetan, eta horien datak.

– Prozedura hasi zeneko data.

– Prozesuan inplikatutako aldeak.

– Aldeek arbitrajearen bidea hautatu ote duten.

– Prozedurak ahozko faserik izanen duen edo fase idatzia izanen ote duen soilik.

– Nafarroako Kirol Justiziako Batzordeak kasua noiz ebatziko duela aurreikusten den.  Erantzuten denerako emana baldin badago ebazpena, ebazpen horren kopia edo arbitrajearen edukiarena. Nafarroako Kirol Justiziako Batzordeak zer iritzi duen Nafarroako Futbol Federazioak Leitzako Aurrera KE taldea mailaz igotzeko hartutako erabakiaren arrazoiei buruz; hain zuzen ere, kirol-arrazoiak edo arrazoi administratiboak direla uste duen.

– Kirol Justiziako Batzordeak ba ote dakien Federazioko zer organok erabaki zuen Aurrera KE mailaz igotzea. Hala bada, eskatzen da zehatz dadila zer organo izan zen eta zer egunetan hartu zuen erabakia.

– Nafarroako Kirol Justiziako Batzordearen iritziz Aurrera KE mailaz igotzeko erabakiaren oinarria Federazioaren indarreko erregelamenduak diren edota beste batzuk.

– Kirol Justiziako Batzordearen ustez Federazioaren erabakia erregelamenduz ezarritako moduan adierazi ote zitzaien ukituak gerta zitezkeen klubei.

– Kirol Justiziako Batzordearen ustez defentsa-gabezian gertatu al diren CD Cabanillas eta CD Zirauki.

– Kirol Justiziako Batzordeari iruditzen al zaion CD San Cristóbal ez dagoela Nafarroako Futbol Federazioari atxikia. Baiezkoan, zer datatan sortzen den egoera hori.

– Kirol Justiziako Batzordearen ustez klub bat desegiteagatik edo desagertzeagatik sortutako hutsunearen kasua jasota ote dagoen Nafarroako Futbol Federazioaren estatutuetan, erregelamenduetan, arau erregulatzaileetan edota beste edozein xedapenetan.

– Aurrekoari baiezkoarekin erantzuten badio, Kirol Justiziako Batzordearen ustez ba al dagoen lege-hutsunerik Nafarroako futbol-lehiaketen gaineko araudian.

– Bide horretatik, Kirol Justiziako Batzordeak gomendiorik egin al dion Nafarroako Futbol Federazioari, edo egiteko asmorik ba al duen, hutsune hori betetzeko.

– Kirol Justiziako Batzordearen gaur egungo osaera.

– Kirol Justiziako Batzordea zer datatan berritu den, erabat edo partzialki, eratu zenetik.  Datak eta pertsonen zerrenda eskatzen dira, aldaketak eta noren ordezkari diren zehaztuta. 

Iruñean, 2013ko irailaren 3an

Foru parlamentaria: Amaya Zarranz Errea 

